
Unitatearen helburuak:

1- Hizkuntza-akatsak:
· 
Ikastunitate honetan landuko ditugun edukiak hauexek dira: 

· jolastu:
· jolastu / jolas egin / ... ibili / ... egin / ... jardun 
· jolastuko gara? / jolasten gara?
· jolastuko gara / jolastuko dogu (forma honek ez du tradiziorik gure inguruan)
· erronkak: Ia zeiñek egitten daben azkarrago! / Aber zeiñek egitten daben azkarrago!
Horiek guztiak sortu ditu inguruko hizkuntzen eraginak. Oso hedatuta eta finkatuta daude. Halere, ia egunero erabiltzen ditugunez, aukera asko izango ditugu eredu onak eskaintzeko. 


Aurreko proposamenetan esan bezala, txikiekin –haur hezkuntzakoekin eta lehenengo ziklokoekin— ez dago hizkuntza-ariketak egiterik; txikiek ez baitituzte mezuaren forma eta edukia bereizten, askotan edukia eta ekintza bera bereizten ez dituzten bezalaxe.Txikiek helduon eredua barneratuko dute.


Gaztetxoekin lantzeko, berriz, lanketa mota bat baino gehiago eskaintzen dugu. Horietariko batzuk akatsa era kontzientean lantzeko prestatuta daude; beste batzuk, eredu zuzenak eskainiko dituzte, besterik gabe; eta azkenik, ikasitako formak erabiltzeko aukerak ematen dituztenak izango ditugu.


Proposamen honetan, hizkuntza-klasean egingo den lanketaz aparte hainbat ekintza proposatu nahi dizuegu atsedenaldietan edota gurasoekin egiteko. Horietan agertuko dira, behin eta berriro, landu nahi ditugun esamoldeak.

Hizkuntza tailerra:

Eguneroko klase-dinamikan jolasak sartzea.

Jolas ezezagunak (berriak eta zaharrak) ikasi eta besteei irakastea.

Akatsen eredu zuzenak erabiltzeko aukerak ematea.

Jolas uneetan euskararen erabilera zuzena ziurtatzea.

Ariketa solteak dira denak, eta denborapasa gisa erabili daitezke, klasean askotan bost minutuan egiteko. Taldeka egiteko pentsatuta badaude ere, banaka ere egin daitezke.

2- Jolasen gainean:


Ezer baino lehen, berez ez dagokigun eremu batean muturra sartu nahi dugula aitortu behar dugu. Izan ere, jolasak dira gazteen askatasun eremu nagusia. Horregatik ez da erraza izango horretan eragitea: jolas berriak, ezezagunak proposa diezazkiekegu, baina inola ere ez jolastera behartu. Jolasetan ez dago behartzerik. Gainera, futbolaren nagusitasuna ere izango dugu gure kontra. Denbora eta tokia kendu beharko dizkiogu futbolari, eta  hori ez da lan makala izango.


Jolasen transmisioa berez gertatzen da: gazteagoek helduagoengandik ikasten dituzte jolasak. Transmisio naturalaren eremu hori ere galdu du euskarak. Horrexegatik euskaraz jolasten irakatsi behar diegu gazteei.

· 
Jolasen balio pedagogikoa laburki azaltzeko esan behar dugu:

· Ikasteko tresna nagusia dela, ume zein gazteentzat.

· Sozializazioan ere garrantzia handia duela.

Horrek ez du esan nahi, umeek eta gazteek beti ondo pasatzen dutela jolasean. Taldearen eta norbere heldutasun-mailek eta rolek baldintzatuko dute jolasaren garapena. Horrela, taldean dauden arazoak jolasetan  islatuko dira; eta ez da harritzekoa izango jolas inozoa lehiaketa bihurtzea; eta lehiaketa, liskar.

Gaizki bukatzen diren une horietaz hausnar dezakete gazteek. 

Bukatzeko esan behar dugu, jolasek gutxitu dezaketela gazte eta helduen arteko aldea. Jolasetan, gazteak garai dezake heldua; eta horrek poztasun handia emango dio gazteari (heldua garaipen hori onartzeko kapaz bada, jakina!).


Jolasak aurkitzeko ez dugu arazorik izango. Hainbat bilduma eta sailkapen aurki daitezke. Guk denon eskura dagoen materiala aukeratu dugu. Bibliografian aipatutako liburuetan ez dauden jolasak, eranskinetan aurkituko dituzu.

- Bibliografia-erreferentziak:

· Euskal Girotze Barnetegiak. Hezkuntza, Unibertsitate eta Ikerketa Saila. Eusko Jaurlaritza, 1999.

Barruko jolasak: txantxa jolasak, mahai jolasak, musika jolasak, jolas mugikorrak

Kanpoko jolasak: baloi jolasak, egur jolasak, harri jolasak, hosto jolasak, koskol eta txorokil jolasak, makila jolasak, pilota jolasak, puxika jolasak, soka jolasak, uztai jolasak, zapi jolasak, harrapaketak eta lasterketak, herri kirolak, ... 

Fitxa banatan zehaztasun guztiak jasotzen dira: adina, iraupena, partaide-kopurua,...

· Jolasgarairako eta Aisialdirako Proposamenak. Eibar guneko Hizkuntza Normalkuntza Proiektuak.

Joko eta jolas tradizionalak: zotz egiteko formulak, erritmo jolasak, soka-saltoko jolasak. Kirolak eta talde jolasak. Mahai jolasak. Jolasak mailaka eta zikloka sailkatuta daude.

· Axa mixa zilarra. Euskaraz jolasteko liburua. Olaizola, J. M. Elkarlanean, 2000.

Egunero jolas bat egiteko liburua. Jolasek liburuan aurrera eta atzera egitera behartzen du irakurlea. 

Igarkizunak. Ipuinak. Kantak. Hitz-jokoak. Aho-korapiloak. Jolasak, jolaserako formulak, bitxikeriak.

· Ume jolasak. Juan Garmendia Larrañaga. Kriselu. 1992.

· Jolas tradizionalen bilduma. Jolasen deskribapena eta ezaugarriak, eta non jasoak diren.

· Enbido. Denborapasa eta Hitz gurutzatuak. Elkar.

· Denbora-pasak. Argia

